
Høyringsfråsegn Vernelag for Hesjedalsvassdraget
v. Anita Alise Vik,
Vikavegen 30, 5727 Stamnes
 
NVE12.05.16.
 
UTBYGGING AV FJELLFOSSANE, STEINSEDALSELVA OG
LEIROFOSSEN.
«Vernelag for Hesjedalsvassdraget»  ynskjer å uttrykkje sin
motstand mot utbygging av Fjellfossane, Steinsedalselva og
Leirofossen på Eidsland.
Dette området grensar til vårt eige allereie verna vassdrag. Her er
eit unikt friluftsområde, utan store inngrep. Ein kan gleda seg over
urørt fjellrom, eit av dei aller siste i ein elles hardt utbygd kommune.
Her er beiteområde for rein og hekkeområde for fjellrype og lirype.
Kongeørn, tårnfalk og andre rovfuglar heldt også til her.
Mysterstølen og den vakre fjellgarden Leiro ligg idyllisk til ved
Leirovatnet. Heile fjellområdet eignar seg til telting, fiske og friluftsliv.
Like innom kanten, der Fjellfossane kaster seg utfor, ligg den vakre
Fjellfossbotn, ei verkeleg naturperle. Der er fisk i vatnet og ein
gamal grunn, som har sin eigen historie. I eldre tid vart graset
hausta her oppe, og soga om Marta-Jo og familien som budde
under ein stor stein fram på stupet, har halde seg fram til vår tid.
Dette er ei stor utbygging, som vil gjera skjemmande  inngrep i
naturen og fjerna svært mykje av vasstrengen i elvane det gjeld.
Vegen opp vil også øydeleggja mykje av den gamle stien, som er
fint tilpassa naturtilhøva.
Dei siste åra har me sett at trykket mot rest-vassdragsnaturen har
auka kraftig. Elvar me trudde skulle verta sparte, er truga av
utbygging likevel. Ein kan samanlikna elvar og fossar med sølvet på
ein bunad. Å ta bort smykket, gjer naturen fattigare. Ei elv utan vatn,
er inga elv! Naturen har sin eigen verdi, som ikkje kan målast i
pengar.
 
Me ynskjer at desse fossane og elvane ikkje må nyttast til
kraftutbygging, men få renna fritt i framtida også.

